
ABSTRAK 

Malaysia merupakan salah satu negara yang mempunyai kadar kemalangan jalan raya yang 

agak tinggi berbanding dengan negara-negara asia yang lain. Kemalangan jalan raya yang 

sering berlaku ini telah menyebabkan kadar kematian di negara ini terus meningkat pada setiap 

tahun. Salah satu faktor berlakunya kemalangan adalah disebabkan kecuaian pemandu itu 

sendiri yang memandu dalam keadaan mengantuk dan keletihan. Oleh itu, projek ini dilakukan 

untuk membantu dalam mengurangkan kadar kemalangan jalan raya di Malaysia dengan 

menggunakan konsep Internet Benda. Internet Benda adalah sistem yang amat penting pada 

zaman moden ini iaitu zaman yang sering berkait rapat dengan teknologi. Ia mampu untuk 

membantu teknologi-teknologi moden ini seperti sensor untuk berinteraksi antara satu sama 

lain dalam mendapatkan data tanpa berkomunikasi dengan manusia. Projek ini akan 

menggunakan peranti boleh pakai untuk mengesan kadar degupan jantung pemandu melalui 

denyutan nadi.  Peranti boleh pakai ini dihasilkan daripada arduino uno, paparan oled, sensor 

kadar degupan jantung, dan motor getaran. Pemandu yang mempunyai kadar degupan jantung 

yang rendah akan menyebabkan peranti boleh pakai ini untuk menghasilkan getaran 

menandakan pemandu tersebut tidak boleh memandu pada waktu tersebut. 

 

1 PENGENALAN 

Negara yang membangun seperti Malaysia sering dikaitkan dengan kadar kematian yang tinggi 

pada setiap tahun berpunca daripada kemalangan jalan raya. Faktor berlakunya kemalangan 

jalan raya termasuklah daripada kecuaian pemandu itu sendiri yang membawa kenderaan 

secara tidak berhemah. Selain itu, keadaan jalan raya dan kereta yang tidak baik juga mampu 

menyumbang kepada peningkatan kemalangan jalan raya. 

Berdasarkan Jadual 1, jumlah kematian yang melibatkan kemalangan jalan raya bagi semua 

jenis kenderaan sepanjang tahun 2017 telah direkodkan sebanyak 6,740. Keadaan kesihatan 

pemandu yang kurang baik juga berpunca daripada kurang tidur boleh menyebabkan pemandu 

berasa letih dan lesu (Prithvi et al. 2019). 

 

Jadual 1 Statistik kematian mengikut pengguna pada tahun 2017 

 

Sumber : Jabatan Keselamatan Jalan Raya Malaysia 2018 (JKJR 2018) 

Oleh itu, beberapa komponen akan digunakan dalam pembangunan projek ini bagi 

membantu para pemandu untuk mengesan keletihan dan kelesuan dengan lebih awal supaya 

pemandu lebih berhati-hati semasa membawa kenderaan. Komponen yang terlibat termasuklah 

arduino uno, motor getaran, sensor kadar degupan jantung, dan paparan oled. Komponen ini 

juga akan berhubung antara satu sama lain dan diletakkan di dalam peranti boleh pakai. 

 

2 PENYATAAN MASALAH 

Jumlah kematian di Malaysia semakin hari semakin meningkat dan amat membimbangkan. 

Salah satu faktor peningkatan jumlah kematian ini adalah disebabkan oleh kemalangan 

kenderaan di jalan raya antara kereta, bas, dan motor.  

Terdapat beberapa punca berlakunya kemalangan di jalan raya termasuklah kesihatan pemandu 

yang kurang baik kerana pemandu tidak mempunyai masa untuk melakukan pemeriksaan 

kesihatan disebabkan terlalu sibuk bekerja dan seterusnya pemandu yang tidak mendapat tidur 

yang cukup kerana bekerja lebih masa sehingga menjadikan pemandu tersebut berasa letih dan 

lesu (Tarane et al. 2019). Hal ini akan menyebabkan pemandu hilang fokus memandu di jalan 

raya dan menyebabkan berlakunya kemalangan.  

 

3 OBJEKTIF KAJIAN 

Kajian ini dilakukan untuk mencapai dua objektif seperti berikut :- 

a) untuk mengukur kadar degupan jantung pemandu melalui denyutan nadi dengan 

menggunakan arduino uno, sensor kadar degupan jantung, motor getaran, dan paparan 

oled. 

b) untuk mengenal pasti pemandu yang keletihan dan lesu dengan menggunakan peranti 

boleh pakai. 

 

4 METODOLOGI 

Projek ini akan menggunakan metodologi Software Development Life Cycle (SDLC). SDLC 

merupakan satu proses kerja yang akan dilakukan secara bertahap untuk membangunkan 

sesuatu projek dan perlu melalui enam fasa termasuklah perancangan, analisis, reka bentuk, 

pembangunan, pengujian, serta implementasi dan penyelenggaraan. SDLC dipilih kerana ianya 

sangat mudah dan teratur untuk dilaksanakan mengikut tahap-tahap tertentu supaya projek 

dapat dilaksanakan dengan sempurna. Rajah 1.2 menunjukkan enam fasa SDLC yang akan 

digunakan dalam penghasilan projek ini. 

Rajah 1 Enam fasa SDLC 

 

4.1 Fasa Perancangan 

Melalui fasa ini, perancangan awal akan dilakukan untuk lebih memahami dan mengenal pasti 

tentang peranti boleh pakai yang akan dibangunkan dengan memahami tentang skop kerja yang 

akan dilakukan sepanjang pelaksanaan projek. 

 

4.2 Fasa Analisis 

Fasa ini bertujuan untuk menyiasat dan menganalisis dengan lebih mendalam tentang projek 

yang akan dijalankan seperti mengumpulkan maklumat yang diperlukan berkenaan dengan 

sensor dan komponen lain yang akan digunakan di dalam projek ini. 

 

4.3 Fasa Reka Bentuk 

Melalui fasa ini, reka bentuk peranti boleh pakai yang akan digunakan oleh pemandu akan 

dihasilkan mengikut kesesuaian dan keselesaan tangan pemandu. 

  

Fasa SDLC

Perancangan

Analisis

Reka Bentuk

Pembangunan

Pengujian

Implementasi dan 
Penyelenggaraan

4.4 Fasa Pembangunan 

Fasa ini akan memberi fokus kepada pembangunan reka bentuk peranti boleh pakai yang telah 

dilengkapi dengan paparan oled, sensor kadar degupan jantung, motor getaran dan arduino uno 

yang diperlukan bagi pembangunan projek ini. 

 

4.5 Fasa Pengujian 

Peranti boleh pakai yang telah dibangunkan akan diuji kepada pemandu untuk beberapa hari 

supaya dapat memastikan peranti boleh pakai tersebut bersesuaian dengan objektif yang telah 

dikemukakan. 

 

4.6 Fasa Implementasi dan Penyelenggaraan 

Melalui fasa ini, peranti boleh pakai yang telah diuji kepada pemandu akan diselenggara dan 

diimplementasikan jika jam tangan yang direka tidak bersesuaian dengan objektif yang 

dikemukakan. 

 

5 HASIL KAJIAN 

Bab ini akan menerangkan dengan lebih lanjut tentang cara projek ini dibangunkan dan 

bagaimana ia diuji supaya projek ini dapat mencapai objektif yang diperlukan. Fasa ini amat 

penting dilakukan selepas fasa reka bentuk supaya setiap komponen yang digunakan dapat 

berfungsi dengan baik. 

Proses pembangunan melibatkan pemasangan komponen dan memuatnaik kod pengaturcaraan 

ke dalam komponen yang telah dibangunkan.  

Reka bentuk antara muka adalah reka bentuk luaran peranti yang akan menjadi elemen kepada 

pengguna untuk berkomunikasi dengan sistem operasi peranti. Ia merupakan reka bentuk yang 

agak penting kerana ia perlu memastikan reka bentuk ini mempunyai kelancarannya yang 

tersendiri agar pengguna mudah untuk memahami serta menggunakannya.  

Rajah 2 menunjukkan reka bentuk luaran peranti boleh pakai berbentuk jam tangan pada 

pandangan sisi manakala Rajah 3 menunjukkan reka bentuk pada bahagian bawah peranti dan 

Rajah 4 menunjukkan reka bentuk antara muka peranti boleh pakai dari pandangan atas. 

Komponen seperti motor getaran dan sensor untuk mengukur kadar degupan jantung pemandu 

melalui denyutan nadi serta paparan oled akan diletakkan di dalam peranti tersebut.  

 

 

Rajah 2 Reka bentuk antara muka peranti boleh pakai pandangan sisi 

 

 

Rajah 3 Reka bentuk antara muka peranti boleh pakai pandangan bawah 

Rajah 4 Reka bentuk antara muka peranti boleh pakai pandangan atas 

 

Rajah 5 di bawah menunjukkan peranti boleh pakai yang dipasang kepada pemandu bersama-

sama dengan tali supaya peranti boleh pakai tersebut dapat kekal berada di atas tangan 

pemandu.    

 

Rajah 5 Reka bentuk peranti boleh pakai berbentuk jam tangan 

Pembangunan projek ini dilakukan dengan menggunakan satu komponen yang utama iaitu 

arduino uno dan empat komponen kecil yang lain termasuklah sensor kadar degupan jantung, 

motor getaran, paparan oled, dan perintang. Keempat-empat komponen kecil ini dipasangkan 

kepada arduino uno mengikut pin yang tertentu.  

Sensor kadar degupan jantung mempunyai 3 pin yang akan dihubungkan kepada arduino iaitu: 

i. s ataupun signal yang dihubungkan kepada pin A0 arduino uno 

ii. + : pin positif yang dihubungkan kepada pin 5v arduino uno 

iii. - : pin negatif yang dihubungkan kepada pin ground (gnd) arduino uno 

Rajah 6 di bawah menunjukkan pemasangan sensor kadar degupan jantung kepada arduino 

uno. 

 

Rajah 6 Pemasangan sensor kadar degupan jantung kepada arduino uno 

 

Seterusnya, motor getaran mempunyai pin positif yang dihubungkan kepada pin 6 arduino uno 

melalui resistor yang berfungsi untuk mengehadkan jumlah arus komponen di dalam litar 

manakala pin negatif motor getaran akan dihubungkan kepada pin gnd arduino uno seperti 

dalam Rajah 7 

 

Rajah 7 Pemasangan motor getaran kepada arduino uno 

Kemudian, paparan oled mempunyai 4 pin yang dihubungkan kepada arduino uno iaitu: 

i. gnd : dihubungkan kepada pin gnd arduino uno 

ii. vcc : dihubungkan kepada pin 5v arduino uno 

iii. scl : dihubungkan kepada pin A5 arduino uno 

iv. sda : dihubungkan kepada pin A4 arduino uno 

Rajah 8 di bawah menunjukkan cara pemasangan paparan oled kepada arduino uno. 

Rajah 8 pemasangan paparan oled kepada arduino uno 

Rajah 9 di bawah menunjukkan pemasangan setiap komponen yang telah lengkap dihubungkan 

kepada arduino uno. 

 

Rajah 9 Pemasangan lengkap setiap komponen kepada arduino uno 

Proses pengujian telah dilakukan sebelum memuatnaik kod pengaturcaraan ke dalam arduino 

untuk memastikan setiap komponen adalah dalam keadaan yang baik walaupun tanpa 

menghantar apa-apa data dan isyarat. Setelah memastikan semua komponen berfungsi dengan 

baik, kod pengaturcaraan akan dimuatnaik ke dalam arduino untuk memastikan setiap 

komponen mampu untuk berkomunikasi antara satu sama lain. Komponen yang diuji adalah 

sensor kadar degupan jantung, motor getaran, paparan oled dan arduino.  

 

5.1 Kaedah Pengujian 

Sensor kadar degupan jantung diuji dengan menggunakan perisian arduino dengan meletakkan 

sensor tersebut ke atas nadi pengguna selama beberapa minit. Sensor kadar degupan jantung 

akan mengesan kadar degupan jantung pengguna sama ada normal atau tidak normal melalui 

denyutan nadi per minit. Degupan jantung yang normal bagi manusia dalam lingkungan umur 

16 tahun ke atas adalah 60 hingga 100 per minit. Seterusnya, output daripada data yang 

dikumpul daripada sensor kadar degupan jantung direkodkan di dalam monitor output perisian 

arduino. Rajah 10 menunjukkan data output yang telah direkodkan di dalam perisian arduino. 

 

Rajah 10 Data Output daripada Sensor Kadar Degupan Jantung  

Seterusnya, paparan oled akan mendapatkan data daripada sensor kadar degupan jantung untuk 

memaparkan kadar degupan jantung pengguna di atas skrin oled. Rajah 11 menunjukkan hasil 

paparan daripada skrin oled yang menunjukkan beats per minute (bpm) pengguna. 

 

Rajah 11 Paparan skrin oled 

 

Motor getaran akan diuji apabila paparan oled menunjukkan bpm yang rendah iaitu kurang 

daripada 60 menandakan pengguna mempunyai kadar degupan jantung yang tidak normal 

menyebabkan motor getaran akan bergetar supaya dapat mengejutkan pemandu yang lesu dan 

mengantuk. Motor getaran akan bergetar pada frekuensi 222 Hertz. 

Seterusnya, pengujian telah dilakukan dengan merekodkan bacaan bpm pengguna semasa 

pengguna sedang berehat dan bersukan. Hal ini adalah untuk menguji keberkesanan sistem 

peranti boleh pakai ini. Rajah 12 menunjukkan bacaan bpm semasa pengguna sedang berehat 

untuk beberapa jam dan Rajah 13 menunjukkan bacaan bpm pengguna selepas selesai 

bersukan. 

Rajah 12 Bacaan bpm pengguna sewaktu berehat 

 

Rajah 13 Bacaan bpm pengguna selepas bersukan 

Berdasarkan Rajah 13, bacaan bpm pengguna selepas bersukan adalah lebih rendah daripada 

bacaan bpm pengguna semasa berehat. Hal ini disebabkan oleh keupayaan otot jantung akan 

meningkat bersama dengan aktiviti fizikal menyebabkan jantung perlu mengepam lebih banyak 

darah daripada kebiasaannya dan menyebabkan kadar degupan jantung menjadi rendah 

(McCluskey 1990). 

 

6 KESIMPULAN 

Projek peranti boleh pakai ini akhirnya dapat disiapkan setelah melalui beberapa fasa 

termasuklah fasa perancangan, fasa analisis, fasa reka bentuk, fasa pembangunan, fasa 

pengujian, serta fasa implementasi dan penyelenggaraan. Secara amnya, peranti boleh pakai 

ini mampu untuk membantu para pemandu yang mengantuk semasa memandu dan juga dapat 

mengurangkan risiko kemalangan jalan raya. Peranti boleh pakai ini boleh dikatakan mencapai 

objektif dan skop pembangunan kerana ianya telah berjalan seperti yang dirancang. 

Sebagai kesimpulannya, projek ini dibangunkan supaya ia dapat membantu para pemandu 

mengenal pasti tahap kesihatan mereka sebelum memandu di jalan raya supaya kadar 

kemalangan di Malaysia dapat dikurangkan. Ia juga akan memberi isyarat kepada pengguna 

yang mempunyai kadar degupan jantung yang tidak normal bahawa mereka tidak boleh 

memandu pada ketika itu. Projek ini telah dibangunkan mengikut keperluan yang ditetapkan 

dan cadangan penambahbaikan boleh diusahakan agar projek ini mampu diteruskan dengan 

kualiti yang lebih baik dan sempurna. 

